
si galjupan a kakudan ata tavevean na payuan-- i pasa kanadun a pana

cinunan-- pinatarevan. azua pinaka cinunan nimitja kai a payuan,
rualap ta sacemel a patarevan.

cinunan nuaya sini paqulidan a pupacugan, inia manu kisan gemaljup.
mavan nu kipulaing ta qucalj ata kadjunangan. macaqu a kilangeda ta na
kadjunangan katua na qucalj a kakaiyan.

cinunan mavan nu caquan,picul,saljemedj, rinureru a pina tjarangadan.
nekanu iraian ata ramiljan, tjalja kemeljangan tua paqaljay, pasekuletj, ata
pasangauv a caucau.

cemuljev, kikeljang, rakac ata miljenger, kentalj mavan nua na cinunan
a kinakemudan. azua mipuljuan katua sapuljuan nua cinunan a tjalangadan

atuz picul a pinaka sizuan.

nu uri kitulu tu masan cinunan, puljaui a kitulu ta temezeng a kikaljava.

avannu siaya aza kiratam tua maka qucalj a pacugan, djemaladjalan kituluan
tua kakudan na cinunan. tatuluan a patagilj ta gemaljup.

kasicuayan nu gemaljup savid a ta ginaljanaljan. a tja vuvuanga, nu ita
cavelj kimaya putjelu a seman palisian nu gemaljup. pinaka mavesuang aya.

azua kicapil a mapuljat ugaljai i ginaljan. si pudjalan nua parakaljay vaik a

emaljealje a gemaljup. azua pinetj a putjelu a gemaljup, nu pasuvililj tua
kalja tjugutan, pitjaisangas ta masalut, ata maka kiljumay.

azua valisen nu djemaljun ta siva,alu a cavilj, patagilj a malang ta
panag, kitulu a gemaljup. tjalju ta tapuluq sa drusa ata tapuluq sa tjelu a
cavilj, kitulu anga ta seman tiveljatan. nu tjausipuita vaik a kicaciuran a
gemaljup, vaikanan a kikapalisi a pisangas ta pulingauv. ayain ta cugelalj
ata galjic nua dridri(gacang) a patjavang,a kialjing ta malap ta sacemel ulja
marurerur i tilju.

nuna malap ta vavui ta venan,avan nu sinikuletj nua gemati; ljakua nu
palugilj,maljia neka tu ita inalap. nu matazua kiricing tu ita sa kacui a ma
ginaljan, sinan paru na malap ta sacemel. nu djemuljun i ginaljan,uri cegeten
anan a pulingauv tu palisi ta kigeceng ta vavak nua nakuyakuya.

nu kitulutulu, na kigetjem ta kakituluin ata patjaita a sikalakudan. azua
sangasan a kakituluin mavan za pudringai,sana kigalju a temavak,izua pusi
kemeljangan ta geljugelju kakane nua sacemel. pualang ta ngadan nua

kadjunangan, tideq nua ginaljan... avan nu kakituluan nua tjau kiratam.

